
Yepp!

Ufreda rår. Ein har vel gått seg på ein smell, kanhende.

Freden har vorte vanskelegare å leva no. Han kjem i alle fall ikkje sjølv seg no lenger; med dei makalause moments of zen som stiller all anna uro enn berre no i bero, og fyller heile verda med meinings og meiningsløyses.

Ein har vel gått seg på ein smell, kanhende. Som har trøkt ufreda inn i freden og sagt det som det no er,- din dumme stut, som trur det gjer Gud noko om han finn fred med deg, eller noko som helst som gjer eller ikkje gjer noko som helst.

Ein har så mangt, og vert så lite, eigentleg. Ein skulle hatt dei alle, og skulle ha vore det alt.

Freden; den er nok berre fattigmannstrøysta og tapargleda, den.

Ein kunne ha vore diktar, songar eller høgrevelgar,- og ein er lei no, av berre å stri med å vera den ein er. Nok av det. Det duger jo ikkje det, må du sjå. Sjølv òg.

Ein skulle ha vore verdserobrar ja, ein skulle jo det helst da.

Ein skulle jo ha vore annleis. Ein skulle jo det. Ein skulle ha vore ein annan; ein skulle ha vore tenor,- ein skulle ha vore eventyrar,- ein skulle ha vore atlet,- ein skulle ha vore kvikk sjørøvarkaptein med damene med uimotståelege glimt i glasauget og faste og lette og lekne hender over alle kjøtets gleder der ein fann dei; ja! - og evige og enkle og lyse evner til å gleda kjøtets gleder òg.

Så dei gret og lo om einannan, alle som ein, når ein berre såg på dei.

Ein kan verta bra flink til ikkje å vera for flink. Men ein skulle vel heller gjort seg til kar på å vera kar; gjæve dressar og fine bilar og evig ung og verdsmeister i puling med stor kuk og aldri skulle ein døy, heller.

Snobbings de luxe. Den beste. Til alt og til alle tider. Det hadde heller vore noko.

Kanhende.

Moses på berget, kunne ein ha vore; Gotama ved treet; Fanden i nøtta; running for President. Yepp.

Vil eg meine.


HEILAG ER STUNDA


Heilag er stunda

Tei med ditt snakk.

Byd kjærleik og takk.

Stå støtt i den heilage stund.

Sanninga talar der ord ikkje er.

Sjå ho i auga og kyss hennar munn.

Lat det verta gjort, det du gjer.

Her ansar du sanninga; naken og sterk.

 Løgna er orda sitt verk.

Tak det med tol.

Vær vatn og kol.

Bær ikkje meir med enn du er.

Varmen i bringa er tida som brenn.

Elden og maktene bergar deg her,-

om løgna vert nærmaste venn.

Sjå etter løyndommen sanninga kan,-

på mjukaste staden du fann.

Sånn er den trua; at visse er løgn,

mot sanninga open og vid.

Jau. Akt på ditt ord.

Vær audmjuk og stor.

Lev dine modige dagar og døgn.

Uviss er sanninga, æve og tid.

Med kloden kverv tida i rasande fart.

 Heilag er stunda som vart.


Sanning

Trong er bringa, ustø foten

Song om æva stig or inkje Røyst frå jorda talar sanning

Høg er himmel, vidt er havet

Sanning kverv når ord vert orda

Natta kjem og tida svinn

År til livet, liv av åra

Gret ei tåre, ler ein lått

Gru og glede, liv og lagnad

Sorg og saknad, dans og dåd

Lang vert æva, tom er inkja

Dauden kjem med sitt. Og vinn

Av i inkja kverver dagen

Tida legg si hand på klinka

Alt det store strev av fåfeng

slutt og gjort vil natta gjera

Æva klemmar ein i bringa

Av i inkja alt forsvinn


I hamn - om att

Ein framand frå havet må sjå seg på land.

Der vinden frå hav kjem med regnet som fell,

kan sanning stå skrive i rennande sand.

Den må ein få lesa. Så kan det bli kveld.

Ein bed seg ei bøn frå ein båt som gjekk ned,-

 og fekk heva og tørka og bøtast i fred.

Dei regnblaute kleda på snor har han hengt.

Den segler aleine som ikkje er to.

Ein drøymer om lukka,- med verkande lengt.

Ein ost på ei skive er lukke rett no.

Ein fyrer i ruffen og tørkar sitt skinn.

Der lukka er einsemd, ei lukke du finn.

Rett no er han nøgd med ein båt som er sin;

han segler si lei, og står ikkje på grunn.

Her har ein ein papp av den blodraude vin.

Den opnar han varleg,- om bord her ei stund.

På land går alt folket i levande sviv.

Han òg skal i land der, og berge sitt liv.


Sommarvise om liv og tru i ein mann

Om ho såg meg, ho der, ville eg måtte gi meg,

- det let ikkje nei i meg då.

Og dei som eg undrast om har noko i seg,

 måtte segle sin veg herifrå.

Ho der kunne rette min nakke

ved å sjå på meg mjukaugd og støtt.

Vert eg ordlaus og fekk ikkje snakke,

får ho halde meg, varleg og bløtt.

Om ho såg eg var halvredd og ikkje fann måten,

så skulle eg ikkje forlise som mann.

På ho der vil eg vente ved kvelvet av båten,

og ikkje gå under med vett og forstand.

Om ho baud seg, ho der, ville eg måtte falle,

og by meg attende. Som mann.

Då såg eg vel vegen. Det gjer vi visst alle

når kjøtet vert fyra til brann.

Der skulle eg aldri forsvinne

i det som kan drage meg ned.

Ho der skulle halde meg inne

i alt som eg veit å rå med.

Om ho greip meg, ho der, måtte eg ta den handa,

og la ho få halde i mi.

Og ville ho leie meg bortetter stranda,

- så vart det nok sånn det fekk bli.

Det brenn i ein himmel her nordpå.

Ho kan sjå etter meg som ho vil.

Om ho såg både himmel og jord då,

ville eg kunne høyre ho til.

For ho der skal eg bli oppå kvelvet av båten,

og ikkje gå ned utan vett og forstand.

Om ho der såg meg naken, og viste meg måten,

- då ville eg aldri gå under som mann.


Evangelium

Ho gret ein song den natta

dei han ned av krossen tok.

 Ein song ho fann og gøymde

i ei vesal lita bok.

Han let so vart i hugen

under kvart eit andedrag;

om trøyst og von for sorga

i ein annan morgondag.

I endelause æva

finst det ikkje stund og tid.

I rommet utan ende

er mi reise snart forbi.

Så songen bed om nåde

ved den store skapars makt,

for dei av alle hennar,

som no står si hundevakt.

Frå der i allmaktsveldet

kor det inga sorg kan bo;

i tid og rom av mørker

tenner songen ljoset no.


Vettet vantar

Den grådige brukar sin skamlause teft.

Du herskar i vantande vett og forakt;

med skiten som renn som eit hat or din kjeft.

 Ei natt kjem no. Tida tek frå oss all makt.

All sanning er ofra i menneskejakt.

Sjå,- kor dei hundrade fuglane flyg,-

i tankelaus flabbkjeft og tomhjerna prat,

mot verda frå staden der du sit og lyg.

Den skiten som renn deg or kjeften som hat,

er vettet som vantar deg,- fora med mat.

Dei svake må ta at du kallar dei svin.

Ein grådig får hata dei kunnige to.

Den redde må tole ditt heslige grin.

Fascisten vil bada all verda i blod.

Det vettet som vantar deg, saknar vi no.


Haust

Livet vert ikkje det ho vart lova,-

når tid vart ei aude øy.

I endelause æva å sova

kanhende,- vert det å døy.

Tek til ein stad i æva og endar før æva tek til;

eit år i tida er eit kverv av stein si ferd rundt ild.

Orda vert ikkje meir enn banning

når vi må døy.

Lydar ber ikkje då noko sanning,-

då ber dei støy.

